
UDK.: 331.101
QISHLOQ XOʻJALIGI MAHSULOTLARINI QAYTI 
ISHLAYDIGAN BIZNES SUBYEKTLARIDA 
MEHNAT UNUMDORLIGINI OSHIRISH

Ismaylov Kuatbay Sarsenbayevich
Qoraqalpoq davlat universiteti professori
Email: ismaylovk@gmail.com

Annotatsiya: Maqolada qishloq xoʻjaligi mahsulotlarini qayta ishlab chiqaruvchi korxonalarning 
mehnat unumdorligi tahlil qilingan. Tahlil natijalarida keyingi yillarda korxonalarning ishlab chiqarish 
imkoniyatlari pasayib ketganligi va mos holda mehnat unumdorligining haddan tashqari pasayib ketganligi 
aniqlangan. Kelajakda korxonalarda mehnat unumdorligini oshirish uchun taklif va tavsiyalar ishlab 
chiqilgan.

Kalit so‘zlar: qishloq xoʻjaligi, ishlab chiqarish, ishlab chiqarish hajmi, oziq-ovqat, mehnat unumdorligi, 
mehnat unumdorligini oshirish, bir xodimga toʻgʻri keladigan mahsulot qiymati, bir ishlab chiqarish xodimiga 
toʻgʻri keladigan mahsulot qiymati.

Abstract: This article analyzes the labor productivity of agricultural processing enterprises. The analysis 
revealed that in recent years, the enterprisesʻ production capacity has declined, and, consequently, labor 
productivity has fallen excessively. Proposals and recommendations for improving labor productivity at these 
enterprises in the future are developed.

Keywords: agriculture, production, production volume, food products, labor productivity, labor productivity 
improvement, product cost per employee, product cost per employee.

Аннотация: В статье анализируется производительность труда предприятий, перерабатывающих 
сельскохозяйственную продукцию. В результате анализа установлено, что в последние годы 
производственные возможности предприятий снизились, и, соответственно, чрезмерно 
снизилась производительность труда. Разработаны предложения и рекомендации по повышению 
производительности труда на предприятиях в будущем.

Ключевые слова: сельское хозяйство, производство, объем производства, продукты питания, 
производительность труда, повышение производительности труда, стоимость продукции на одного 
работника, стоимость продукции на одного производственного работника.

K I R I S H
Qishloq xoʻjaligi mahsulotlarini qayta ishlaydigan korxonalarda mehnat unumdorligini oshirish katta 

ahamiyat kasb etadi. Sababi, mehnat unumdorligini oshirish orqali ishlab chiqarish hajmi koʻpayadi, ishlab 
chiqarish xarajatlari kamayadi, ishchi va xodimlarning ish haqi koʻpayadi. Lekin bu hozirgi raqamli iqtisodiyot 
sharoitida dolzarb masala hisoblanadi.

Unumdorlik — bu bajarilgan vazifalar hajmining ularni bajarish uchun sarflangan vaqtga nisbatidir. Bu 
koʻrsatkich butun korxona uchun ham, uning alohida tuzilmalari (sexlar, boʻlimlar, filiallar va h.k.), ishchilar 
yoki ish oʻrinlari uchun ham hisoblanadi. Ushbu koʻrsatkichni bilish ish meʼyorlarini yaratish, tashkilot 
faoliyatini rejalashtirish, faoliyatning mahsuldorligi, samaradorligi va natijadorligini baholash imkonini 
beradi.

M A V Z U G A  O I D  A D A B I Y O T L A R  S H A R H I
Qishloq xoʻjaligi mahsulotlarini qayta ishlaydigan biznes subyektlarida mehnat unumdorligini oshirish 

masalasi iqtisodiy samaradorlikni taʼminlashning muhim omillaridan biri sifatida ko‘plab iqtisodchi olimlar 
tomonidan tadqiq etilgan. Mehnat unumdorligi nazariyasining shakllanishida Peter Drucker muhim o‘rin 
tutadi. U mehnat unumdorligini oshirishda inson kapitali, bilim va innovatsiyalarni ishlab chiqarish jarayoniga 
joriy etish hal qiluvchi ahamiyatga ega ekanligini taʼkidlagan. Peter Druckerning fikricha, zamonaviy 
korxonalarda raqobatbardoshlikni taʼminlashning asosiy omili bilimga asoslangan mehnat unumdorligini 
oshirish hisoblanadi.

Paul Krugman iqtisodiy o‘sishning uzoq muddatli manbai sifatida mehnat unumdorligi darajasini ko‘rsatadi. 
Olimning taʼkidlashicha, mamlakatlar va korxonalar farovonligining asosiy sababi ishlab chiqarish omillaridan 
samarali foydalanish bilan bog‘liq. Shu sababli qishloq xoʻjaligi mahsulotlarini qayta ishlash korxonalarida 
resurslardan oqilona foydalanish va texnologik yangilanishlar mehnat unumdorligining oshishiga xizmat qiladi.

John W. Kendrick mehnat unumdorligini o‘rganishda ishlab chiqarish omillarining samaradorligini 
baholashga alohida eʼtibor qaratgan. Uning tadqiqotlarida mehnat unumdorligi nafaqat ishchi kuchi bilan, balki 
kapital, texnologiya va boshqaruv sifati bilan ham uzviy bog‘liqligi asoslab berilgan. Bu yondashuv qishloq 
xoʻjaligi mahsulotlarini qayta ishlash korxonalarida kompleks boshqaruv tizimini shakllantirish zarurligini 
ko‘rsatadi.

Nicholas Bloom va John Van Reenen korxonalarda boshqaruv sifatining mehnat unumdorligiga taʼsirini 
o‘rganib, zamonaviy boshqaruv usullaridan foydalanuvchi korxonalarda ishlab chiqarish samaradorligi yuqori 
bo‘lishini aniqlagan. Ularning tadqiqotlari natijalariga ko‘ra, strategik rejalashtirish, sifat nazorati va xodimlarni 
rag‘batlantirish tizimlari unumdorlikning muhim omillari hisoblanadi.

Chad Syverson korxonalar samaradorligi va mehnat unumdorligi o‘rtasidagi bog‘liqlikni tahlil qilib, texnologik 
yangiliklarni joriy etish, raqobat muhitining rivojlanishi va resurslardan samarali foydalanish unumdorlik 
o‘sishining asosiy manbalari ekanligini asoslagan. Uning tadqiqotlari qayta ishlash sanoatida innovatsion 
texnologiyalarni qo‘llashning ahamiyatini ko‘rsatadi.

Adam Szeidl va hamkorlarining tadqiqotlarida korxonalararo aloqalar, ishlab chiqarish tarmoqlari va biznes 
hamkorlik mehnat unumdorligini oshirishga ijobiy taʼsir ko‘rsatishi qayd etilgan. Ularning fikricha, korxonalar 
o‘rtasidagi tajriba almashinuvi, texnologik hamkorlik va import qilinadigan sifatli resurslardan foydalanish ishlab 
chiqarish samaradorligini oshiradi.

Andrey Yu. Gusev va Irina G. Koshkina mehnat unumdorligini qishloq xoʻjaligi ishlab chiqarishining 
samaradorligini belgilovchi asosiy omil sifatida baholab, raqamlashtirish, mexanizatsiyalash va zamonaviy 
texnologiyalarni qo‘llash mehnat unumdorligining barqaror o‘sishini taʼminlashini taʼkidlagan. Olimlar ishlab 
chiqarishda jonli mehnat ulushini qisqartirish va yuqori unumli texnikalardan foydalanish zarurligini ko‘rsatadi.

T.A. Belchik agroindustrial korxonalarda mehnat unumdorligiga taʼsir etuvchi omillarni o‘rganib, 
xodimlarning malakasi, mehnatdan qoniqish darajasi, boshqaruv sifati va motivatsiya tizimi unumdorlikning 
asosiy determinantlari ekanligini aniqlagan. Tadqiqot natijalarida korxona rahbariyatining samarali boshqaruv 
qarorlari unumdorlikni oshirishda muhim ahamiyatga egaligi asoslangan.

So‘nggi yillarda oziq-ovqat mahsulotlarini ishlab chiqaruvchi korxonalarda mehnat unumdorligini oshirish 
omillari mintaqaviy nuqtayi nazardan ham o‘rganilmoqda. Tadqiqotlar natijalari sanoat klasterlari, korxonalararo 
kooperatsiya, davlat moliyaviy qo‘llab-quvvatlashi va hududiy aglomeratsiya jarayonlari oziq-ovqat sanoati 
korxonalarida mehnat unumdorligining oshishiga sezilarli taʼsir ko‘rsatishini tasdiqlaydi.

Yuqoridagi ilmiy qarashlar tahlili shuni ko‘rsatadiki, qishloq xoʻjaligi mahsulotlarini qayta ishlaydigan biznes 
subyektlarida mehnat unumdorligini oshirish texnologik modernizatsiya, inson kapitalini rivojlantirish, boshqaruv 
sifatini takomillashtirish, raqamli texnologiyalarni joriy etish hamda korxonalararo hamkorlikni kuchaytirish orqali 
taʼminlanadi. Shu jihatdan mazkur yo‘nalishda ilmiy izlanishlarni davom ettirish va amaliy mexanizmlarni ishlab 
chiqish dolzarb ahamiyat kasb etadi.

T A D Q I Q O T  M E T O D O L O G I YA S I
Tadqiqotda biznes subyekti mehnat unumdorligi dinamikasi, mehnat unumdorligiga taʼsir etuvchi omillar 

boʻyicha ilmiy tadqiqotlar oʻrganildi. Tadqiqotda ilmiy kuzatuv, abstrakt mantiqiy fikrlash, qiyosiy tahlil, omilli 
tahlil, maʼlumotlarni guruhlash, ilmiy kuzatuv va tavsifiy statistik taqqoslash usullaridan foydalanildi.

T A H L I L  V A  N A T I J A L A R
Mehnat unumdorligi boʻyicha nazariy tushunchalar bilan birgalikda korxonalarda haqiqiy amalga 

oshirilayotgan ishlar haqida toʻxtalib oʻtamiz.

1-jadval maʼlumotlari boʻyicha oziq-ovqat mahsulotlarini ishlab chiqaruvchi “AVS un zavodi” aksiyadorlik 
jamiyatida 2020–2024-yillar oraligʻida un mahsulotlarini ishlab chiqarish hajmi sezilarli darajada kamayishi 
kuzatilgan. Ushbu yillarda mos holda aksiyadorlik jamiyatida xodimlarning oʻrtacha soni, jumladan, ishlab 
chiqarish xodimlari soni ham kamayib borgan. Mahsulotlar ishlab chiqarish hajmining kamayishi sababli ishlab 
chiqarish xodimlari soni kamayishiga qaramasdan, mehnat unumdorligi haddan tashqari pasayib ketgan. Mos 
holda bir ishlab chiqarish xodimiga toʻgʻri keladigan mahsulot qiymati ham haddan tashqari pasayib ketgan 
(1-jadval).

1-jadval
2020-2024-yillar uchun “AVS un zavodi” aksiyadorlik jamiyatida mehnat unumdorligi, ming soʻmda1

№ Koʻrsatkishlar 2020-y. 2021-y. 2022-y. 2023-y. 2024-y.

2024-yilga oʻzgarishlar, 
%

2020-yilga 2023-yilga 

1 Amaldagi narxlarda mahsulot qiymati, ming 
soʻm 38446065 37338306 37342362 16600360 3381792 8,8 20,4

2 Xodimlarning oʻrtacha soni, kishi jami 177 175 161 119 92 52,0 77,3
  shu jumladan:

-rahbarlar 25 8 9 8 5 20,0 62,5
  -mutaxassislar 35 33 32 27 27 77,1 100,0
  - texnik xodimlar 11 12 12 11 9 81,8 81,8
  -xizmat koʻrsatuvchi xodimlar 8 23 23 15 9 112,5 60,0
  -ishlab chiqarish xodimlari 98 99 85 58 42 42,9 72,4

 3 Bir xodimga toʻgʻri keladigan mahsulot 
qiymati, ming soʻm 217209,4 213361,7 231940,1 139498,8 36758,6 16,9 26,4

 4 Bir ishlab chiqarish xodimiga toʻgʻri 
keladigan mahsulot qiymati, ming soʻm 392306,8 377154,6 439321,9 286213,1 80518,8 20,5 28,1

2-jadval maʼlumotlari boʻyicha oziq-ovqat mahsulotlarini ishlab chiqaruvchi “AVS don” masʼuliyati 
cheklangan jamiyatida 2020–2024-yillar oraligʻida un mahsulotlarini ishlab chiqarish hajmi oʻsish bilan 
kuzatilgan. 2024-yil 2020-yilga nisbatan ishlab chiqarish hajmi 115,9 foizgacha oʻsgan, 2023-yilga nisbatan 
129,4 foizgacha oʻsgan. Xodimlarning oʻrtacha soni 2020–2024-yillarda kamaygan, jumladan, ishlab chiqarish 
xodimlari soni mos holda 52,0 va 77,3 foizgacha pasaygan. Ishlab chiqarish xodimlari sonining kamayishi 
sababli mehnat unumdorligi 2024-yilda 2020-yilga nisbatan 351,7 foizgacha oshgan, 2023-yilga nisbatan 
180,2 foizgacha oshgan. Koʻrinib turibdiki, oldingi yillarga nisbatan mehnat unumdorligi oshgan (2-jadval).

2-jadval
2020-2024-yillar uchun “AVS don” maʼsuliyati cheklangan jamiyatida mehnat unumdorligi, ming soʻmda2

№ Koʻrsatkishlar 2020-y. 2021-y. 2022-y. 2023-y. 2024-y.
2024-yilga oʻzgarishlar, %

2020-yilga 2023-yilga 

1 Amaldagi narxlarda mahsulot 
qiymati, ming soʻm 35304148 23799901 26103221 31613293 40905826 115,9 129,4

2 Xodimlarning oʻrtacha soni, kishi 
jami 135 145 133 133 100 74,1 75,2

  shu jumladan:
-rahbarlar 3 3 3 3 3 100,0 100,0

  -mutaxassislar 27 12 43 37 25 92,6 67,6
  - texnik xodimlar 13 5 3 3 3 23,1 100,0
  -xizmat koʻrsatuvchi xodimlar 7 4 44 51 41 585,7 80,4
  -ishlab chiqarish xodimlari 85 121 40 39 28 32,9 71,8

 3 Bir xodimga toʻgʻri keladigan 
mahsulot qiymati, ming soʻm 261512,2 164137,2 196264,8 237693,9 409058,3 156,4 172,1

 4
Bir ishlab chiqarish xodimiga 

toʻgʻri keladigan mahsulot 
qiymati, ming soʻm

415342,9 196693,4 652580,5 810597,3 1460922,2 351,7 180,2

1	  Jadval “AVS un zavodi” aksiadorlik jamiyatida maʼlumotlari asosida muallif tomonidan ishlab chiqilgan.
2	  Jadval “AVS don” maʼsuliyati cheklangan jamiyati maʼlumotlari asosida muallif tomonidan ishlab chiqilgan.

X U L O S A  V A  T A K L I F L A R
Oziq-ovqat mahsulotlarini ishlab chiqarish korxonalari o‘zining yillik ishlab chiqarish quvvatidan samarali 

foydalanishga intilishi zarur. “AVS un zavodi” aksiyadorlik jamiyati ham mavjud ishlab chiqarish quvvatlariga ega 
bo‘lib, kelgusida ishlab chiqarish hajmini yanada oshirish imkoniyatlariga ega. Bunda ishlab chiqarish jarayonida 
xomashyo va energetik resurslar narxlaridagi o‘zgarishlar, shuningdek, bozorda yangi raqobatchilarning paydo 
bo‘lishi korxonani faoliyatni yanada takomillashtirishga undamoqda. “AVS don” mas’uliyati cheklangan jamiyati 
esa ishlab chiqarish quvvatlaridan samarali foydalanib, ishlab chiqarish jarayonlarini barqaror yo‘lga qo‘yishga 
erishgan. Bizning fikrimizcha, ushbu korxonalar bozorni chuqurroq o‘rganish va oziq-ovqat mahsulotlarini 
ishlab chiqarish jarayonlarini yanada takomillashtirish orqali mehnat unumdorligini kelgusida ham oshirish 
imkoniyatiga ega.

